
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

XUFIYONA IQTISODIYOT KO‘LAMINI 
QISQARTIRISHDA SOLIQ MA’MURCHILIGINI 

RIVOJLANTIRISHNING TUTGAN O‘RNI

Atamurodov To‘lqin To‘ymurodovich
iqtisodiyot fanlari bo‘yicha falsafa doktori (PhD), 

Iqtisodiyot va moliya vazirligi huzuridagi 
Budjet-soliq ilmiy tadqiqotlari instituti direktori

Mamatkulov Salimjon Rahmonkulovich
Soliq, bojxona va tarif siyosatini takomillashtirish loyihasi bo‘lim boshlig‘i, 

mustaqil izlanuvchi

Abdiyev Mansur Musurmonovich
Soliq, bojxona va tarif siyosatini takomillashtirish loyihasi yetakchi mutaxassisi, 

mustaqil izlanuvchi

Annotatsiya. Maqolada respublikamizda yashirin (soya, xufiyona) iqtisodiyot kuzatilayotgan asosiy tarmoqlar, jumladan 
qishloq xo‘jaligi, qurilish, xizmatlar sohasi va sanoat yo‘nalishlari tahlil qilingan. Shuningdek, yashirin iqtisodiyotga qarshi 
kurashish doirasida amalga oshirilayotgan chora-tadbirlarning samaradorligi baholanib, mazkur tadbirlar natijasida 
yuzaga kelishi mumkin bo‘lgan ayrim iqtisodiy va institutsional risklar inobatga olingan. Tadqiqot natijalariga asoslanib, 
soliq ma’murchiligini takomillashtirish orqali yashirin iqtisodiyot ko‘lamini qisqartirishga qaratilgan amaliy takliflar ishlab 
chiqilgan.

Kalit so‘zlar: yashirin iqtisodiyot, qurilish sohasida yashirin iqtisodiyot, qishloq xo‘jaligi sohasida yashirin iqtisodiyot, 
naqdsiz to‘lovlar, alkogol mahsulotlari, soliq islohoti.

Abstract. The article examines the main economic sectors in which the shadow economy is observed in the Republic, 
including agriculture, construction, services, and industry. It also evaluates the effectiveness of measures implemented to 
combat the shadow economy and analyzes certain economic and institutional risks arising from these measures. Based 
on the research findings, practical recommendations are developed to reduce the scale of the shadow economy through 
the improvement of tax administration.

Keywords: shadow economy, shadow economy in construction, shadow economy in agriculture, non-cash payments, 
alcoholic products, tax reform.

Аннотация. В статье рассматриваются основные сектора экономики, в которых в Республике наблюдается 
теневая экономика, в частности сельское хозяйство, строительство, сфера услуг и промышленность. Также дана 
оценка эффективности мер, реализуемых в целях противодействия теневой экономике, и проанализированы 
отдельные экономические и институциональные риски, возникающие в результате их применения. На основе 
результатов исследования разработаны практические предложения, направленные на сокращение масштабов 
теневой экономики за счёт совершенствования налогового администрирования.

Ключевые слова: теневая экономика, теневая экономика в строительстве, теневая экономика в сельском 
хозяйстве, безналичные платежи, алкогольная продукция, налоговая реформа.

K I R I S H
Bizga ma’lumki, mamlakatning har tomonlama rivojlanishi uchun asosiy omillardan biri moliyalashtirish 

manbalari hisoblanadi. Bu iqtisodiy yoki ijtimoiy soha bo‘lishidan qat’i nazar, moliyaviy jihatdan qo‘llab-
quvvatlash dolzarb masala sanaladi. Barcha sohalarning barqaror rivojlanishi uchun mamlakat iqtisodiy 
o‘sish darajasining yuqori bo‘lishi zarurligi umumiy e’tirof etilgan. Bugungi kunda mamlakatimizda amalga 
oshirilayotgan islohotlardan ko‘zlangan asosiy maqsad ham iqtisodiy barqarorlikka erishish orqali inflyatsiya 
darajasini pasaytirish, kambag‘allik va ishsizlik ko‘lamini qisqartirish hamda ijtimoiy himoyaga muhtoj aholini 
qo‘llab-quvvatlashdan iborat.

M A V Z U G A  O I D  A D A B I Y O T L A R  S H A R H I
O‘zbekiston Respublikasi Qishloq xo‘jaligi vaziri I. Abdurahmonov 2026-yildan boshlab qishloq xo‘jaligi 

mahsulotlariga qo‘shilgan qiymat solig‘ining bekor qilinishi respublikadagi barcha fermerlarning yarmiga, ya’ni 
taxminan 48 ming nafar fermerga ta’sir ko‘rsatishini ta’kidlagan. Bashoratlarga ko‘ra, mazkur chora natijasida 
qishloq xo‘jaligida rentabellik darajasi hozirgi 5–7 foizdan kelgusida 15 foizgacha oshishi kutilmoqda1.

Shuningdek, Savdo-sanoat palatasi raisi D. Vahobov qishloq xo‘jaligi mahsulotlari (paxta va g‘alladan 
tashqari) bo‘yicha qo‘shilgan qiymat solig‘ining hisobga olinmasligi tadbirkorlarning rasmiy iqtisodiyotdan 
chetda qolishiga olib kelganini, yangi o‘zgarishlar esa fermerlarga naqdsiz hisob-kitoblarga o‘tish, xufiyona 
faoliyatdan chiqish hamda takroriy ekinlar yetishtirish imkonini berishi mumkinligini qayd etgan.2

T A D Q I Q O T  M E T O D O L O G I YA S I
Mazkur tadqiqotda naqdsiz hisob-kitoblarni ommalashtirish, biznes yuritishda raqobat muhitini yanada 

rivojlantirish, mamlakatimizda yashirin iqtisodiyot ulushini qisqartirishning samarali mexanizmlarini joriy etish 
hamda biznes faoliyatini soya iqtisodiyotidan chiqarishni rag‘batlantirish masalalari o‘rganildi. Xususan, 
O‘zbekiston Respublikasi Prezidentining 2025-yil 10-dekabrdagi PF-246-son Farmoni bilan joriy etilgan 
yangiliklarning ijobiy va salbiy oqibatlari tahlil qilindi. Shuningdek, aniqlangan muammolarni bartaraf etish 
yuzasidan tegishli xulosa va takliflar shakllantirildi.

T A H L I L  V A  N A T I J A L A R
So‘nggi yillarda mamlakatimizda amalga oshirilgan islohotlar Prezidentimiz tomonidan qabul qilingan 

qarorlar natijasida sezilarli darajada iqtisodiy o‘sishga erishilmoqda. Jumladan, 2014-yilda ishlab chiqarilgan 
yalpi ichki mahsulot (YaIM) hajmi 210,9 trln so‘mni tashkil etgan bo‘lsa, 2024-yil yakuni bilan ushbu ko‘rsatkich 
1 535,4 trln so‘mga yetib, 1 324,5 trln so‘mga yoki yetti barobardan ortiq miqdorga oshgan.

Biroq har qanday islohotlardan ko‘zlangan maqsadga to‘liq erishish uchun, avvalo, mavjud muammolarni 
bartaraf etishga qaratilgan samarali chora-tadbirlarni amalga oshirish zarur. Bugungi kunda respublikada 
iqtisodiy rivojlanish jarayonlari kuzatilayotgan bo‘lsa-da, ushbu rivojlanishning yanada jadal va barqaror 
bo‘lishiga salbiy ta’sir ko‘rsatayotgan asosiy omillardan biri sifatida yashirin va norasmiy iqtisodiyot ulushining 
yuqoriligi saqlanib qolmoqda.

1-jadval. 2024-yilda jami kuzatilmaydigan (yashirin) iqtisodiyotning tarmoqlar kesimidagi ulushi3

Tarmoq nomi Kuzatilmaydigan hajm (so‘m) YaIMdagi ulushi (%)

Qishloq xo‘jaligi, o‘rmon, baliqchilik 321,58 trln 63,6

Qurilish 209,09 trln 41,3
Xizmat ko‘rsatish 202,99 trln 40,1
Sanoat 45,09 trln 8,9
Jami 505,65 trln 34,8

Qishloq xo‘jaligi, o‘rmon va baliqchilik sohasida yashirin iqtisodiyot ulushi eng yuqori bo‘lib, 63,6 foizni 
yoki 321,6 trln so‘mni tashkil etmoqda. Shuningdek, qurilish sohasida yashirin iqtisodiyot ulushi 41,3 foizni 
yoki 209,09 trln so‘mni tashkil etadi. Qishloq xo‘jaligi va qurilish tarmoqlarida norasmiy faoliyat hajmi YaIMning 
deyarli yarmiga yaqin qismini egallamoqda. Bu, xususan, ekinlarni to‘liq ko‘rsatmaslik, tovarlarni naqdsiz 

1	 https://kun.uz/kr/25904887?utm 
2	 2025 йил июль-август ойларида Савдо саноат палатаси масъул ташкилотлар билан ҳамкорликда Президент билан 

ўтказиладиган “Очиқ мулоқот” олдидан қишлоқ хўжалиги йўналишидаги тадбиркорлар билан учрашувдаги маърузасидан. 
3	 https://www.uzdaily.uz/uz/kuzatilmaydigan-iqtisodiyot-hajmi-505-trln-somdan-oshdi/

hisob-kitoblarsiz sotish, ruxsatsiz obyektlar qurilishi, subpudratchilar tarmog‘i va naqd pul operatsiyalari orqali 
yashirilgan ishlarni anglatadi.

Respublikada yashirin va norasmiy iqtisodiyot ulushini qisqartirish yuzasidan ko‘plab chora-tadbirlar va 
normativ-huquqiy hujjatlar ishlab chiqilmoqda. Jumladan, O‘zbekiston Respublikasi Prezidentining 2025-
yil 10-dekabrdagi “Naqdsiz hisob-kitoblarni ommalashtirish va yashirin iqtisodiyot ulushini qisqartirishga 
qaratilgan qo‘shimcha chora-tadbirlar to‘g‘risida”gi PF-246-son4 Farmoni qabul qilinib, mazkur hujjatda ushbu 
yo‘nalishdagi ishlarni yanada jadallashtirish va izchil davom ettirishga doir muhim vazifalar belgilab berildi.

Farmon qabul qilinishi natijasida 2030-yilga qadar yashirin iqtisodiyot ulushini qisqartirish bo‘yicha asosiy 
maqsadli ko‘rsatkichlar quyidagilar etib belgilandi:

(a) yalpi ichki mahsulotga nisbatan kuzatilmaydigan iqtisodiyot ulushini 1,3 baravar qisqartirish;
(b) savdo va xizmat ko‘rsatish sohalarida aholi tomonidan to‘lovlarni naqdsiz shaklda amalga oshirish 

ulushini 75 foizga yetkazish;
(v) iqtisodiyotning rasmiy sektorida band aholining jami iqtisodiy faol aholiga nisbatan ulushini 64 foizga 

yetkazish;
(g) Iqtisodiy erkinlik indeksi hamda Korruptsiyani idrok etish indeksida O‘zbekiston Respublikasining o‘rnini 

kamida 30 pog‘onaga yaxshilash.
Farmonga muvofiq, 2026-yil 1-apreldan boshlab ayrim to‘lovlar faqat bank kartalari yoki elektron to‘lov 

tizimlari orqali amalga oshiriladi. Ular qatoriga davlat xizmatlari uchun to‘lovlar, elektr energiyasi, tabiiy gaz 
va ichimlik suvi uchun to‘lovlar (bank kassalaridan tashqari), alkogol va tamaki mahsulotlari xaridi, AYoQSh 
hamda elektr transport vositalarini quvvatlash xizmatlari kiradi.

Qiymati 25 million so‘mdan oshadigan tovar va xizmatlar (qishloq xo‘jaligi mahsulotlaridan tashqari) faqat 
naqdsiz shaklda amalga oshiriladi. Hujjatga muvofiq, ko‘chmas mulk obyektlari hamda M, N, O toifali (ishlab 
chiqarilganiga 10 yildan oshmagan) avtotransport vositalarini, shu jumladan maxsus texnikani xarid qilishda 
to‘lovlar faqat bank o‘tkazmalari orqali qabul qilinadi. Bunda oldi-sotdi shartnomalari bo‘yicha sotuvchi va 
xaridor o‘rtasidagi hisob-kitoblar bank va notarial organlarning axborot tizimlari o‘rtasida ma’lumot almashinuvi 
orqali amalga oshiriladi (bank kassalari orqali amalga oshiriladigan to‘lovlar bundan mustasno). Shartnomalarni 
notarial tartibda rasmiylashtirish uchun tijorat banklari va to‘lov tashkilotlari tomonidan elektron axborot 
almashinuvi orqali to‘lovni tasdiqlovchi ma’lumotlar asos bo‘ladi.

Markaziy bank tomonidan 2026-yil 1-yanvarga qadar barcha savdo va xizmat ko‘rsatuvchi yuridik shaxslar 
uchun elektron to‘lovlarni qabul qilish maqsadida yagona QR-kod tizimi joriy etilishi belgilandi. 2026-yil 1-iyuldan 
boshlab barcha savdo va xizmat ko‘rsatish sohasidagi yuridik shaxslarda yagona QR-kodli to‘lov tizimi orqali 
to‘lovlarni qabul qilish majburiy etib belgilandi. Yagona QR-kodlardan foydalanmaslik savdo qoidalarini buzish 
deb hisoblanadi.

Shuningdek, 2026-yil 1-yanvardan boshlab import qilingan oziq-ovqat mahsulotlarining to‘qqiz oy (go‘sht 
va ho‘l meva-sabzavotlar uchun uch oy) davomida sotilmaganligi hamda qiymati bazaviy hisoblash miqdorining 
500 baravaridan ortiq bo‘lgan ushbu mahsulotlar qoldiqda turgan holatlari sayyor soliq tekshiruvini o‘tkazish 
uchun asos hisoblanadi. Ko‘chmas mulk obyektlari va qurilish materiallari bo‘yicha soliq solish bazasi ushbu 
tovarlarning bozor bahosidan kelib chiqib aniqlanadi. Qurilish va savdo sohalaridagi yuridik shaxslar tomonidan 
ustav kapitali va undagi o‘zgarishlar, jumladan ustav kapitaliga kiritilgan tovarlar to‘g‘risidagi ma’lumotlar 
hisobga olinib, mazkur operatsiyalar amalga oshirilganidan so‘ng 15 kun muddatda shaxsiy kabinet orqali soliq 
organlari ma’lumotlar bazasida majburiy aks ettiriladi.

Transport vazirligiga tadbirkorlik subyektlarini jalb qilgan holda 2026-yil 1-aprelga qadar yuk tashish va 
maxsus avtotransport vositalari xizmatlari hisobini onlayn yuritishni nazarda tutuvchi elektron platformani ishlab 
chiqish vazifasi yuklatildi.

Qabul qilingan qaror va farmonlarda mamlakatimiz iqtisodiy barqaror rivojlanishini ta’minlash hamda 
yashirin iqtisodiyot ko‘lamini keskin qisqartirishga qaratilgan muhim vazifalar belgilangan. Albatta, to‘lovlarning 
elektronlashtirilishi va onlayn platformalarning joriy etilishi biznes uchun qulay sharoit yaratish bilan birga, 
yashirin iqtisodiyot ulushini qisqartirishda yuqori samaradorlikka ega mexanizm bo‘lib xizmat qiladi. To‘lovlarning 
to‘liq elektron shaklga o‘tkazilishi mamlakat iqtisodiyotida xufiyona iqtisodiyot deyarli mavjud emasligi haqida 
xulosa chiqarish imkonini beradi, chunki elektron to‘lovlarni bank tizimidan tashqari aylantirish deyarli 
imkonsizdir. Bugungi kunda dunyoning ko‘plab rivojlangan davlatlari yashirin iqtisodiyot muammosini bartaraf 
etishda elektron to‘lovlar va elektron valyuta tizimlariga o‘tishni samarali yechim sifatida e’tirof etmoqda.

Biroq Farmonda belgilangan vazifalarni amalga oshirish jarayonida muayyan muammolar yuzaga 
kelishi ehtimoldan xoli emas. Jumladan, naqdsiz to‘lovlarga to‘liq o‘tishda qishloq hududlarida bank kartalari, 
internet va smartfonlardan foydalanish darajasining pastligi, keksalar va raqamli savodxonligi past aholining 

4	 O‘zbekiston Respublikasi Prezidentining 2025-yil 10-dekabrdagi “Naqdsiz hisob-kitoblarni ommalashtirish va yashirin iqtisodiyot 
ulushini qisqartirishga qaratilgan qo‘shimcha chora-tadbirlar to‘g‘risida”gi PF-246-son Farmoni: https://lex.uz/uz/docs/-7897630 

moslashishdagi qiyinchiliklari, texnik uzilishlar, elektron to‘lov tizimlaridagi komissiyalar hamda kichik biznes 
uchun texnik va dasturiy ta’minot xarajatlarining yuqoriligi muammolarni keltirib chiqarishi mumkin.

Shuningdek, qiymati 25 million so‘mdan yuqori bitimlarni faqat naqdsiz shaklda amalga oshirish ayrim 
bozor segmentlarida moslashuv muammolarini yuzaga keltirishi, ko‘chmas mulk va avtotransport bo‘yicha 
to‘lovlarni faqat bank orqali amalga oshirish jarayonida axborot tizimlari o‘rtasida integratsiya yetarli darajada 
yo‘lga qo‘yilmaganligi sababli uzilishlar kuzatilishi mumkin. Yagona QR-kod tizimini joriy etishda aholi va kichik 
savdo nuqtalarining tayyorgarlik darajasi ham muhim omil hisoblanadi.

X U L O S A  V A  T A K L I F L A R
Xulosa qilib aytganda, yashirin iqtisodiyot ulushining yuqoriligi mamlakat iqtisodiy rivojlanishining 

barqarorligiga, davlat budjeti daromadlarining shakllanishiga hamda ijtimoiy adolat tamoyillariga salbiy ta’sir 
ko‘rsatadi. Ushbu muammoni hal etishda faqat ma’muriy choralar bilan cheklanib qolmasdan, iqtisodiy 
rag‘batlantirish mexanizmlarini takomillashtirish, soliq tizimini soddalashtirish va uning shaffofligini oshirish 
muhim ahamiyat kasb etadi. Aholi va tadbirkorlik subyektlarining huquqiy ongi hamda iqtisodiy madaniyatini 
oshirish, raqamli texnologiyalarni keng joriy etish orqali hisob-kitoblar shaffofligini ta’minlash va davlat nazoratini 
samarali tashkil etish yashirin iqtisodiyot ulushini qisqartirishga xizmat qiladi. Mazkur chora-tadbirlarni kompleks 
va izchil amalga oshirish orqali iqtisodiyotda rasmiy sektor ulushini kengaytirish, investitsiya muhitini yaxshilash 
hamda barqaror iqtisodiy o‘sishga erishish imkoniyati yaratiladi.

Mazkur muammolarni bartaraf etish maqsadida quyidagilar taklif qilinadi:
•	 Qishloq joylarda yoki internet aloqasi yaxshi bo‘lmagan hududlarda vaqtinchalik “oflayn to‘lov” rejimini 

saqlab qolish.
•	 Kommunal va davlat xizmatlari bo‘yicha elektron to‘lovlarda komissiyalarni qonun bilan foizsiz amalga 

oshirilishini belgilash.
•	 Umumiy daromadida QR-kod orqali to‘lovlar ulushi 80 foizdan oshgan tadbirkorlik subyektlariga soliq 

stavkalaridan vaqtinchalik chegirmalar berish.
•	 Ko‘chmas mulk va avtotransport bitimlari bo‘yicha integratsiyalashgan onlayn platformada texnik 

uzilishlar yuzaga kelganda yoki tizim ishlamagan holatlarda bank kassasi orqali to‘lov amalga oshirilgan 
taqdirda bitimni tasdiqlash mexanizmini joriy etish.

•	 Bozor bahosini hisoblashda har bir hudud uchun ochiq baholar reyestrini joriy etish.
•	 Import mahsulotlari bo‘yicha ayrim tovarlar uchun saqlanish muddati va bozor kon’yunkturasini (sotilish 

darajasini) inobatga olish.
•	 Bir oy davomida fuqaroning plastik kartochkasi orqali 30 ta va undan ortiq tranzaksiya amalga 

oshirilganda yoki 50 mln so‘mdan ortiq mablag‘ mazkur plastik kartochkaga kelib tushganda, plastik kartochka 
egasi to‘g‘risidagi to‘liq ma’lumotlarni Markaziy bank tomonidan Soliq qo‘mitasiga taqdim etish mexanizmini 
joriy etish. Bunda:

o	 to‘lov tashkilotlariga (Payme, Click va boshqa mobil ilovalar) fuqaro plastik kartochkasidan to‘lovni 
amalga oshirayotganda to‘lov maqsadini (xarid yoki xizmat, qarz, xayriya va boshqalar) ko‘rsatish uchun 
majburiy katakcha (maydon) yaratish vazifasini yuklash;

o	 to‘lov tashkilotlari zimmasiga plastik kartochkalar orqali amalga oshirilgan to‘lovlar ichidan faqat xarid 
yoki xizmat uchun bajarilgan to‘lovlar bo‘yicha to‘liq ma’lumotlarni Soliq qo‘mitasiga taqdim etish majburiyatini 
yuklash.

Soliq qo‘mitasi mazkur ma’lumotlarga aniqlik kiritgan holda deklaratsiya asosida soliqqa tortish tizimini 
yo‘lga qo‘yishi lozim.

•	 Bankomatlar orqali naqd pul yechib olish bo‘yicha bir oy uchun 50 mln so‘m miqdorida cheklov 
belgilash.

•	 Aholi va tadbirkorlar o‘rtasida elektron to‘lov tizimlaridan foydalanishning afzalliklari, xususan yashirin 
iqtisodiyot ulushini qisqartirish va soliq tushumlarini barqaror oshirishdagi o‘rni haqida tizimli tushunchani 
shakllantirishga qaratilgan keng qamrovli raqamli moliyaviy savodxonlik dasturlarini joriy etish.

•	 Xorijiy mamlakatlar tajribasida barcha to‘y tadbirlari mehmonxonalarda o‘tkaziladi, mehmonxonalardagi 
restoranlar esa ko‘pi bilan 250 kishiga mo‘ljallangan bo‘ladi. To‘y tadbirlarini tartibga solish bo‘yicha hukumat 
qarorlari ijrosini ta’minlash maqsadida har bir hududning salohiyati hamda to‘y xizmatlari uchun mo‘ljallangan 
mehmonlar sonidan kelib chiqib minimal soliqqa tortish miqdorini joriy etish;

•	 Nahorgi osh va kechki bazmlar uchun alohida soliq stavkalarini belgilash;
•	 Tajriba tariqasida Toshkent shahri va viloyat markazlaridagi to‘yxonalar uchun amalga oshiriladigan 

to‘lovlarni faqat naqdsiz (elektron) shaklda bajarishni joriy etish.
Shuningdek, ortiqcha sarf-xarajatlarni kamaytirish va dabdababozlikning oldini olish maqsadida 

to‘yxonalardan boshqa tadbirkorlik faoliyatlarida samarali foydalanish choralarini belgilash, xususan ularni 



M U H A N D I S L I K  VA  I Q T I S O D I Y O T

481

2026-yil, yanvar.  № 1-son

supermarket, gipermarket, madaniyat saroyi, konsert yoki kinoteatr zallariga aylantirish yoxud hudud 
joylashuvidan kelib chiqib boshqa madaniy xizmat ko‘rsatish faoliyatlariga moslashtirish ishlarini bosqichma-
bosqich amalga oshirish taklif etiladi.

•	 Yirik naqd (xorijiy) pul aylanmasi mavjud bo‘lib, xizmat ko‘rsatishdan tushgan tushumlarni yashirish 
holatlari ko‘p uchraydigan to‘y tadbirlariga taklif etiladigan san’atkorlarga to‘lovlarni shartnoma asosida naqdsiz 
shaklda, bank hisob-raqamlariga amalga oshirish mexanizmini joriy etish.

Qozog‘iston tajribasi misolida O‘zbekistonda ham daromadlar va xarajatlarni bosqichma-bosqich umumiy 
deklaratsiyalash mexanizmini joriy etish maqsadga muvofiq. Jumladan:

•	 1-bosqichda 2027-yildan boshlab – davlat xizmatchilari va ularning turmush o‘rtoqlari;
•	 2-bosqichda 2028-yildan boshlab:
o	 yuridik shaxslarning rahbarlari, ta’sischilari (ishtirokchilari) va ularning turmush o‘rtoqlari;
o	 yakka tartibdagi tadbirkorlar va ularning turmush o‘rtoqlari;
•	 3-bosqichda 2029-yildan boshlab – aholining barcha qatlamlarini umumiy deklaratsiyalash tizimiga 

o‘tkazish mumkin.
Mazkur tizim joriy etilishi natijasida korrupsiyaviy holatlarning oldi olinishi, soliq ma’murchiligi xarajatlarining 

qisqarishi hamda tadbirkorlik subyektlari faoliyatida inson omilisiz soliq nazorati qamrovining kengayishi, 
shuningdek soliq solish bazasining oshishiga erishiladi.

